
DA CUSSEGLIER NAZIUNAL
DUMENI COLUMBERG

Dapertut sefan midadas fun-
damentalas valer. Sut il

squetsch dalla concurrenza e
dall’avertura dalla fiera ein era
nos menaschis sfurzai da far mi-
dadas radicalas. Tgi che vul survi-
ver sto s’adattar, sto esser innova-
tivs. Quei principi vala en em-
prema lingia per nossas interpre-
sas che secattan en ina posiziun
bia pli hanada e deficila che talas
en centers pussents. Sch’ellas vu-
lan subsister, han ellas neginas
autras letgas che da restructurar,
optimar ils cuosts, lantschar novs
products, liquidar partiziuns de-
ficitaras e tschercar novas allian-
zas. Cuort detg: ir cul temps e
s’adattar al svilup general. Cass
cuntrari ein ellas sentenziadas alla
mort.

Quei ei il paun da mintga di
dall’economia privata. Mo

co stat ei cun las structuras sta-
talas. Savens datescha l’organisa-
ziun da tschei tschentaner, per
exempel la grondezia dallas
vischnauncas e dils cumins. Era
sin quei palancau ei ina adatta-
ziun allas relaziuns fundamental-
mein semidadas pli che urgenta.

Mintga edifeci, aunc aschi maie-
stus e pompus, drova da temps
en temps ina sanaziun radicala ed
ina cumpletaziun cun las facili-
tads ed emperneivladads dalla
veta moderna. Igl ei perquei sur-
prendent co ins sependa vid
structuras daditg vargadas ed an-
tiquadas.

In exempel ein nossas
vischnauncas autonomas.

Drova ei buca gest leu ina reflec-
ziun ed adattaziun fundamentala,
sch’ins vul ch’ellas seigien era oz
stgisas da satisfar cumpleinamein
allas pretensiuns da nies temps.
Ei exista cheu numerusas pussei-
vladads, seigi quei cun seligiar
cun la vischnaunca confinonta e

fundar ina unitad d’ina gronde-
zia, habla d’ademplir las func-
ziuns hodiernas e da porscher ils
survetschs giavischai e quei en
ina qualitad andanta e per in
prezi raschuneivel. Gnanc dubi!
Cun ina tala collaboraziun e no-
vas allianzas savess l’efficienza sta-
tala vegnir augmentada e quei en
favur dil beinstar general e da vi-
schins e vischnaunca.

Igl ei surprendent con pauc
ch’ins s’engascha per talas di-

scussiuns ed adattaziuns allas pre-
tensiuns actualas. Jeu giavischass
che oravontut la generaziun giu-
vna s’inflamass per talas refuor-
mas, ella che lavura di per di cun
ils pli moderns sistems d’infor-
maziun (Internet). Ei setracta
d’applicar commensuradamein ils
principis secumprovai ell’econo-
mia privata. Pliras gadas ei l’idea
da novas structuras communalas
vegnida lantschada ils davos
onns. La resonanza tier las auto-
ritads responsablas e cumpetentas
ei denton pli che mudesta. Per-
quei repetel jeu igl appell da
tschercar communablamein sli-
giaziuns innovativas sin palancau
communal e cantunal per dar a
nossa cuminonza statala nova
forza e nova attracziun.

Refuormas necessarias

Il directur da la Pro Helvetia u l’um en il vesprer 
Spargnar tar la Pro Helvetia punescha l’entira Svizra 

CUN BERNARD CATHOMAS
HA CLAUDIA CADRUVI (ANR) DISCURRÌ

■ Il directur da la Pro Helvetia ha dad
esser preschent al festival da film a
Locarno. L’auter di entaupan ins el en
la Chasa federala sco lobbist per da-
pli daners per la Pro Helvetia. Il me-
dem di ha el anc in termin a Sogn
Gagl. Era en la sedia principala a Tu-
ritg spetga blera lavur sin Bernard Ca-
thomas. El è dapi radund in onn en uf-
fizi ed ha gia instradà ina refurma tar
la Pro Helvetia. Quai fa tema a blers
collavuraturs ed irritescha inqual
commember dal cussegl da fundaziun
da la Pro Helvetia.

Per survegnir in termin d’intervista
tar il directur da la Pro Helvetia ston
ins pudair persvader duas secretarias
che dian che Vus na hajas nagina
peda, il calender da termins saja
plain. Co sa sentis Vus en questa
truscha? Na laschais Vus betg mintga-
tant encrescher per il ruaus en la Lia
rumantscha?

Bernard Cathomas: La dinamica, la
truscha ed occupaziun intensiva plascha
en sasez a mai. E schi blera pasch e
ruaus na devi dal reminent betg en la
Lia rumantscha. Jau stos dir, jau ma
sent purtà e motivà en questa lavur.

Avant, sco secretari da la Lia ru-
mantscha vegnivas Vus tar la Pro
Helvetia a dumandar daners. Oz es-
sas Vus da l’autra vart dal Jordan:
Vus avais da distribuir daners. Co sa
sentis Vus en questa rolla?

Jau constatesch ch’igl è magari quasi
uschè grev da dir «na», sco da retschai-
ver in «na» dad insatgi. Nus survegnin
entaifer in onn 3700 dumondas da su-
stegn. Nus pudain sustegnair cun ils ca.

30 milliuns francs radund 2000 gronds
projects. Quai vul dir: En passa 40
pertschient da las dumondas stuain nus
dir «na». E dir «na» è difficil. Ins sto
avair buns arguments. Sch’ins na vul
betg avair tuts che daventan inimis da
quest’instituziun, lura ston ins dir «na»
en ina furma ch’è acceptabla e che mo-
tivescha da tuttina realisar projects. I
dat blers projects che vegnan fatgs
senza sustegn da la Pro Helvetia e ch’èn
fitg buns.

Tgenins èn ils criteris da la Pro Hel-
vetia per sustegnair in project?

Nus avain tschintg criteris. L’emprim è
quel da la qualitad artistica. Il segund è
la professiunalitad da l’execuziun dad
artists u da laics..

Laics survegnan pia era contribu-
ziuns?

Laics survegnan contribuziuns, sche la
qualitad ed auters criteris satisfan. Il
terz criteri è l’innovaziun d’in project:
Chaussas puramain tradiziunalas n’han
betg prioritad. Il quart punct è la rele-
vanza sociala. Qua sa dumondan ins:
Vegni fatg in teater per in entira val-
lada e che promova la cuminanza? U
èsi ina musica che vegn fatga be per
ina gruppa pitschna u elitara?
Il davos criteri è quel da la duraivladad
d’in project: Èsi be in curt schabetg u
in eveniment che vegn purtà vinavant
en il futur? Tenor quests criteris vegn
decidì. I po esser ch’in project n’ha
betg emprima qualitad, ma percunter
ina gronda relevanza sociala e vegn
perquai sustegnì.

Quant gronda è Vossa influenza per
in «gea» u «na» tar il sustegniment
d’in project? Avais vus en quest onn
era vesì projects che fussan stads te-
nor Vos gust e che n’èn betg vegnì ac-
ceptads?

L’evaluaziun dals projects vegn fatga da
las set partiziuns en chasa e la decisiun
prenda la gruppa dal cussegl da funda-
ziun. Jau pos be intervegnir en discus-
siun cun experts, collavuraturs e colla-
vuraturas.

La Pro Helvetia saja ina organisa-
ziun in pau antiquada nua che tut
giaja memia plaun, vegn crititgà.
Dal nov directur spetg’ins uss ch’el
reformeschia l’organisaziun. 

Nus avain instradà in process da re-
furma avant in mez onn. Nus avain gia
prendì diversas decisiuns impurtantas.

Ina decisiun è crudada pir questa
stad?

Quai è stà la decisiun pertutgant la so-

ciocultura. Quai èn curs, scolaziun u
animaziun da creschids. P. ex.: in curs
che mussa a dunnas co sa dustar, na
sustegnin nus betg pli. Nus sustegnin
be pli la cultura en in senn pli stretg,
cun in cuntegn artistic. Questa deci-
siun è fitg impurtanta. Nus impundi-
van blers daners en il vast senn da la
cultura. Uss sa limitain nus.
La refurma è sin via. Igl è dentant ina
chaussa cumplitgada. Nus lessan p. ex.
dar autras cumpetenzas als collavura-
turs en chasa ed autras cumpetenzas al
cussegl da fundaziun. Lez avess be pli
da dar las directivas e sviluppar la stra-
tegia, fiss pia ina spezia da parlament.
Aschia fiss la Pro Helvetia bler pli fle-
xibla e sperta.

Ma quai fa sa chapescha mal a quels
ch’èn en il cussegl da fundaziun e
n’han tuttenina betg pli da decider
direct davart daners per singuls pro-
jects?

Igl è cler. Nus avain perquai uss di-
scussiuns intensivas. I dat emoziuns e
temas da la midada en il cussegl da
fundaziun. Ma era en chasa teman ins
per part da perder la lavur.

In auter punct impurtant da Vossa
incumbensa da directur è da sa du-
star per ils daners che la Confedera-
ziun metta a disposiziun.

Da preschent avain nus nossa dumanda
a Berna. Il settember decida il cussegl
dals chantuns davart la contribuziun
per la Pro Helvetia per ils proxims
quatter onns. Nus avain dumandà 163
milliuns. Il cussegl federal propona da
dar be 128 milliuns. En l’ultima perio-
da avain nus gì 120 milliuns. Nus spe-
rain che nus vegnin da motivar il parla-
ment da dar in pau dapli. Quai vegn ad
esser fitg fitg grev. Ma cun be 128 mil-

liuns stuessan nus renunziar sin chaus-
sas fitg impurtantas.

Tge per exempel?

Nus avain uss questas quatter antennas
en l’Europa centrala: Prag, Bratislava,
Cracau e Budapest. Ina da quellas cu-
sta a nus ca. 300’000 francs ad onn,
ensasez pauc. Ma sch’il cussegl federal
n’augmenta betg nossas contribuziuns,
lura stuain nus serrar quellas staziuns.
Nus stuessan era reducir projects da
tribunas, musicas ed exposiziuns.
Spargnar tar la Pro Helvetia tutga
blers, pertge blers èn colliads cun nus e
dependan da nossas finanzas. Spargnar
tar la Pro Helvetia punescha l’entira
Svizra.

Quai è en sasez anc adina la me-
dema lavur, sco tar la Lia ruman-
tscha?

Gea, ma in zic pli interessanta.

Da preschent vegn tschertgà in direc-
tur per la exposiziun naziunala.
Fussas Vus in directur per l’expo 01?

Na. (rir) Jau n’avess betg interess da
ma metter sin in tal catapult. La Pro
Helvetia è per mai avunda vesprer. Jau
hai ina occupaziun che cumplenischa
mes basegns per discussiuns controver-
sas.

Essas Vus cuntent cun la midada a
Turitg e las incumbensas tar la Pro
Helvetia?

Jau hai anc adina ina stretga relaziun
cun il Grischun. La lavur tar la Pro
Helvetia è per mai sco ina nova en-
tschatta en il dretg mument en il dretg
lieu. Ed ils problems... co din ins en
Surselva? «Insatge datti dapertut!»

Bernard Cathomas en ses biro en la chasa
da la Pro Helvetia a Turitg. ANR

